
অন্নপূর্ণা দেবীর কথা ঠিক । এমনিতেই রাজপরিবার নিয়ে প্রজাদের মধ্যে নানান কল্পকাহিনি তৈরির প্রবণতা থাকে । এর মধ্যে এমন খবর ছড়িয়ে পড়লে তা নানাবিধ গুজব তৈরির সুযোগ করে দেবে । এসব ভেবেই তিনি কঠোর গোপনীয়তার মধ্য দিয়ে পুত্রের চিকিৎসার চেষ্টা করেছিলেন । কিন্তু তাতে বিজয়াদিত্যের অবস্থার তেমন পরিবর্তন হয় নি । 

বরং গত দিন তিনেক আগে যে ভয়ানক দুঃস্বপ্ন অন্নপূর্ণা দেবী দেখেছিলেন , তা তাকে সমূলে কাঁপিয়ে দিয়েছে । আর সেই দুঃস্বপ্ন থেকে মুক্তি পেতেই যেন এই গভীর রাতে চন্দ্রগড়ের রাজবাড়ি ছেড়ে অশ্বত্থাশ্রমের উদ্দেশে যাত্রা করেছেন রাজমাতা । 

Link: “শঙ্কনীল কারাগার” হুমায়ন আহমেদ 




সঙ্গে কেবল রাজপরিবারের অতিবিশ্বস্ত কয়েকজন সদস্য , যারা কোনো অবস্থাতেই রাজপরিবারের কোনো গোপনীয়তা জনসমক্ষে প্রকাশ করবেন না । দুর্গাপুর নদীর পাড়ে বিশাল অশ্বত্থগাছ । গাছের তলায় একখানা খেজুরপাতার মাদুর বিছানো । মাদুরে আধশোয়া ভঙ্গিতে বসে আছেন লম্বা শ্মশ্রুমণ্ডিত দীর্ঘাকায় এক সাধু । 

খানিক কাত হয়ে গাছে হেলান দিয়ে চোখ বন্ধ করে আছেন তিনি । অক্ষয়াদিত্য ঘোড়া থেকে নামলেন । তার সঙ্গে থাকা কোচোয়ানের হাতের লন্ঠনটা বেশ আলো ছড়াচ্ছে । তবে সেই আলোয়ও চোখ মেলে তাকালেন না সাধু । বরং গভীর ঘুমে আচ্ছন্ন মানুষের মতো নিদ্রামগ্ন হয়ে রইলেন । 

অক্ষয় তার সামনে গিয়ে দাঁড়ালেন । তারপর স্পষ্ট গলায় বললেন , ‘ চন্দ্রগড় রাজবাড়ি থেকে রাজমাতা অন্নপূর্ণা দেবী এবং রানি বিভাবতী এসেছেন । তারা আপনার সঙ্গে কথা বলতে চান । অতি গুরুত্বপূর্ণ কথা ।

